     Pace è salute

Un bon annu à u mondu sanu

À a luna  è à u sole

Un bon annu à issu locu luntanu

Duv’elle nascenu e fole

Un bon annu à tutti li fiori

Chì à l’aprile sbucciaranu

Un bon annu à i mille culori

Chì ci imbelliscenu u veranu

 È pace è salute à noi

Chì ci tenimu cari assai

È pace è salute ancu à voi

Ch’è no ùn scuntraremu mai

Furmicule

In lu tempu mutu

Di l'invernata

L’altu monte cù a so nivosa cullana

Innurata da u palitu sole

Fideghja

Fidu guardianu di u paisolu

I nulucci turchini

Scappati da i fumaghjoli

Chì collanu ver di ellu

Cum’è l’incensu di a messa

Colla  a dumenica

Ver di l’altare di Diu

È ellu, da quassù

Ci vede cum’è no simu

Furmiculelle affannate

Da e nostre vane cerche

Senza lindumani

 U fanale

Nant’à u mare di a vita

E nostre barche si ne vanu

È à chì và vicinu, è à chì và luntanu

E nostre barche si ne vanu

U mare di felicità

Cum’un spechju hè calmu è lisciu

È a barcella ci sculiscia

Guardendu l’ora passà

U mare di li turmenti

Si piglia tutti li venti

È e barcelle innafantate

Giranu à meze nuttate

Sin’à vede u so fanale

È ritruvà e so strade

L’avemu tutti un fanale

Chì luce in lu timpurale

Una casa, una donna, un amore

Chì stanu in lu nostru core

L’avemu tutti un fanale

Chì luce in lu timpurale

À l’ispensata

Puntatu da u ventu scemu

Di a puesia

È

Accumpagnatu da una acquera

Di parolle vive

Sò ghjuntu

À l’arice di u silenziu

Nivosu

Biancu è immaculatu

Duve i mio passi

Anu lasciatu ste vistiche

Filari d’un puema

Ancu à nasce

È

Chì s’hè scrittu

Cusì

À l’ispensata ...
Una tomba

In lu vechju campusantu

Sott’à una croce di petra

Un vasettu scannatu

Cù trè fiori artifiziali

Senza più culori

È

zuccatu nant’à a petra roghjica

U to nome...

Morta à trenta anni

Più di centu anni fà ...

In l’eterna pace duv’è tù dormi

Scurdata da tutti

U to nome

Bellu è tristu

Nant’à issa tomba

Inturniata d’erbette

È di fiorucci salvatichi

À chì fisca a notte

In lu silenziu cutratu di a notte

S’era pisatu u ventu

È pè tutte e incritte di a casa

Si ficcava cun forza è cun rabbia

À chì fisca a notte

Alletta a morte

L’averà sappiuta quessa

Issu vintacciu invernarecciu

Chì ùn vulia piantà

U so indiavulatu viulunu ?

À chì fisca a notte

Alletta a morte

Pianta u to fiscu o ventu

È allocala à dumane

A to stizza

È forse chì u celu

Ti ringraziarà

D’avellu spurgulatu

             Ritornu

In la mio valle cara

Oghje facciu ritornu

A trovu sempre para

Cù le so sarre intornu

Vecu la mio casetta

Cù li so coppi rossi

Hè cascata un’albette

Cù l’anni chì sò scorsi

Ri trovu a stradella

Chì và pè u muchjetu

Sin’à a funtanella

Daretu à l’alivetu

Di l’antica cappella

In l’oru di a sera

Sentu a campanella

Chì chjama a la prighera

È mi rivene in core

A puesia bella

Chì chjamava à l'amore

Quella dolce zitella

                        Era da mare in là

Un core d’esiliatu

Ma mai m’hà lasciatu

U sonniu di vultà

U sonniu di vultà

Pueta

U Pueta hè un pastore

Chì torna a so greghja di parolle

Per falle entre

Impastughjate di rime

In a mandria

Di u so puema

À le volte

A so puesia 

Hè calma dolce è carizzante

Cum'una agnella

À le volte

Hè viva chjuccuta è ghjucarina

Cum'una capretta

Certi ghjorni

Di bellu sole

Lascia a so banda

In libertà

Spargugliassi pè a campia ...

È tandu nasce

Un puema

À versi sciolti ...

U Pueta hè un parullaghju

Un pastore di e parolle

Bona strada

Dumane ti ne vai

Figliolu caru 

Ti lasci u paisolu

A casuccia paterna

È ti lasci ancu à noi

U nostru  core strintu

Bona strada

T'aspettanu quallà

Pè issa grande cità

D'altre ghjente è d'altri usi

È un altru campà

Cunniscerè i ghjorni

Di riescita è gioia

È di furtuna bona...

Ma ci ne sarà d'altri

Culuriti à tristezza

Cù un gustu d'amarezza...

È tandu pinsarè

À noi chì da quì

Saremu à cantu à tè

Po venerà l'estate

L'ora di u ritornu

À ritruvacci inseme

Un benedettu ghjornu...

Mamma ti cuprerà

Di basgi è di carezze

À casa sarà piena

È ti faremu festa...

Dumane ti ne vai

Figliolu caru

Davanti à tè

S'hè spalancata

À porta di à vita

Bona strada

Figliolu caru

Bona strada

Natività

Andavanu Ghjaseppu è Maria

Cum’è guidati da qualchissia
Quand’elli videnu à Bettleeme

U so core fù colmu di speme

Sapianu ch’ellu era custi
Ch’ella duvia parturi

E chi custi nasceria

 u so bambinellu u messia

Una stalla li fù impristata

cù u boie è u sumere

pè passacci la nuttata

À luce di e lumere

Po ghjunse u primu pastore

Da una stella guidatu

Si fece un grande chjarore

U figliulellu era natu

Notte di a natività

In issu poveru decoru

Pè salvà l’umanità

Ci fù rigalatu un tesoru
Accurrite o pasturelli

Un salvadore ci hè datu 

U rè di i puverelli

A meza paglia straquatu

                                          I  vichjarelli

              ripigliu

In guadrera di a casazza

A pusà sò li vlchjarelli

Prove chì u tempu passa

Si sò cunnisciuti zitelli

Sanu e casate è i nomi 

Di tutti i so paisani

I chjamanu pè cugnomi

I parenti è i lungani

Ci contanu tutte le storie

Di e case è di e ghjente

Sò scritte in le so memorie

E noi  altri stemu à sente

                ripigliu
In scola di u paese

U corsu era pruibitu

Si parlava lu francese

Più d’unu hè statu punitu

Po ghjunghjia l’estatina

È scalzi pè i carrughji

Tante corse è tanti mughji

Ricordi di zitillina

                   ripigliu

Eranu nati pastori

Sempre à mez’à a natura

Sò stati navigadori

Pè fughje issa vita dura

Anu spartutu e feste

Manghjatu à listessi pani

E spartutu e timpeste

Nant’à issi mari luntani

                 ripigliu

Sanu chi l’ore so conte...

L’ochji persi à l’orizonte

U so sonniu vagabondu

Và à corre pè u mondu

Po s’incalfanu a baretta

À passucci si ne vanu

L’aiuta a so trappetta

Ùn stanu cusi luntanu

   Pelegrini di Compostelle

Pè e strade di Compostelle

Vanu tanti pelegrini

Prighendu à tutte e cappelle

Pensanu à i so destini

Li sentenu i pedi è l’anche

Ma l’anime soie ùn sò stanche

Sò partuti da luntanu

Scarpi grossi è sacchi cinti

Cù li so bastoni in manu

È li so cori cunvinti

Anu viaghjatu assai

Ma ùn si pienghjenu mai

Ella fughjia una vita

Infelice è tribbulata

A so pena era infinita

Di sperà s’era stancata

Marchjava cù lu so dolu

Dopu interratu u figliolu

Attivu è travagliadore

Ellu era sempre affannatu

Ùn vedia passà l’ore

Allora si n’era andatu

Pè ritruvà la so fede

Chì s’era scurdatu di crede

Ognunu porta a so croce

A vita a vole cusì

È e ghjente di custì

Li preganu à viva voce

“Buen caminu, buen camino

Mi amigo pelegrino !

Bon caminu, bon caminu

U m’amicu pelegrinu!”
    U terramotu

Eramu in cor di maghju

Mese di l’allegria

Tuttu u furmiculaghju

Era in sullaccaria

À chì andava , à chì venia

À chì cullava , à chì falava

À chì entria , à chì surtia

Tuttu ognunu travagliava

In pace è in armunia…

Ma subitu in prima sera

Pè suminà dannu è morte

Ghjunse un terramotu forte !

Paria passata la guerra !

È sapete ciò ch’ellu era ?

Una zampata di fera ...

Prigiò

U meiu l’orizonte

Ùn hè mare nè monte

Hè solu di ferrate

È di porte sarrate

Da quattru mesi sò

Chjosu indè sta prigiò

Da sopra à l’altu muru

Vecu un pezzu di celu

Cusì turchinu è puru

Duve vola un acellu

È l’altu  campanile

In l’aria veranile

Eri mamma m’hà scrittu

Sò parolle  di mele

È avà mi stò zittu

L’ore mi sò crudele

Aghju cum’un stilettu

Ficcatu à mezu pettu

Aghju sempre in l’idea 

Di ritruvammi fora

Di vultà in casa meia

Quantu mi trica l’ora

D’esse torna un figliolu

Di lu mio paisolu

Di sta gabbia e porte

Un ghjornu s’apreranu

È e speranze morte

Tandu smarisceranu

Averaghju in le mani

I dolci lindumani

             U celu era turchinu

Hè ghjunta una matina in portu di Bastia

Nimu sà mancu avà da duv’ella vinia

Era giovana è bionda piena di fantesia

Da ch’ella hè affaccata è cum’è pè magia

U sole era turchinu ancu s’ellu piuvia

Ci eramu innamurati di a so cumpagnia

Ùn l’hà mai detta à nimu qual’ella preferia

Sò passati li ghjorni dulcezza è alegria

Quand’è n’eramu inseme a vita ci ridia

U celu era turchinu ancu s’ellu piuvia

Una sera hè partuta ma nimu a sapia
Lascenduci una lettera cù una so puesia

Ogni tantu ci pensu sunnieghju una cria

È mi ricordu chì sempre cù nustalgia 

U celu era turchinu ancu s’ellu piuvia

